
Монгол Улсын Их Хурлын 2018 оны хаврын ээлжит чуулганы 

Өргөдлийн байнгын хорооны 2018 оны 6 дугаар сарын 06-ны 

өдөр /Лхагва гараг/-ийн хуралдааны 

гар тэмдэглэл


Өргөдлийн байнгын хорооны дарга М.Оюунчимэг ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 15 цаг 40 минутад Төрийн ордны “Их Эзэн Чингис хаан” танхимд эхлэв. 
Чөлөөтэй: М.Билэгт, Г.Мөнхцэцэг, Б.Пүрэвдорж, Ш.Раднаасэд, Н.Цэрэнбат; 
Эмнэлгийн чөлөөтэй: Д.Гантулга, Д.Сарангэрэл;
Тасалсан: Д.Мурат.
Нэг. Ахмадын болон түрээсийн орон сууц хөтөлбөрийн хэрэгжилттэй танилцах, хяналт тавих санал, дүгнэлт боловсруулан Байнгын хороонд танилцуулах үүрэг бүхий ажлын хэсгийн тайлан

Хуралдаанд Өргөдлийн байнгын хорооны ажлын албаны ахлах зөвлөх  Х.Энэбиш, зөвлөх Д.Нарантуяа, референт Л.Баярсайхан нар байлцав. 
Хэлэлцэх асуудалтай холбогдуулан Ахмадын болон түрээсийн орон сууц хөтөлбөрийн хэрэгжилттэй танилцах, хяналт тавих, санал, дүгнэлт боловсруулж Байнгын хороонд танилцуулах үүрэг бүхий ажлын хэсгийн ахлагч, Улсын Их Хурлын гишүүн Б.Энх-Амгалан уг асуудлыг ирэх долоо хоногийн Байнгын хорооны хурлаар хэлэлцүүлэх горимын санал гаргав. 

М.Оюунчимэг: - Улсын Их Хурлын гишүүн Б.Энх-Амгалангийн гаргасан, Ахмадын болон түрээсийн орон сууц хөтөлбөрийн хэрэгжилттэй танилцах, хяналт тавих, санал, дүгнэлт боловсруулах ажлын хэсгийн дүгнэлтийг ирэх долоо хоногийн Өргөдлийн байнгын хорооны хуралдаанаар хэлэлцүүлэх нь зүйтэй гэсэн горимын саналыг дэмжье гэсэн санал хураалт явуулъя. 

10

90.0 хувийн саналаар горимын санал дэмжигдсэн тул уг асуудлыг хойшлуулахаар тогтов. 

Хэлэлцэх асуудлын хоёрдугаарт орсон 1995 оноос өмнө тэтгэвэр тогтоолгосон иргэдийн тэтгэврийн хэмжээг нэмэгдүүлэх, нэг удаагийн тэтгэмжийг нөхөн олгуулах асуудлаар иргэдээс ирүүлсэн өргөдлийн тухай асуудлыг Хөдөлмөр, нийгмийн хамгааллын сайд С.Чинзориг хойшлуулах хүсэлтийг гаргаснаар мөн ирэх долоо хоногийн хуралдаанаар хэлэлцэхээр хойшлуулав.

Хуралдаан 10 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 15 цаг 50 минутад өндөрлөв.

Тэмдэглэлтэй танилцсан: 

ӨРГӨДЛИЙН БАЙНГЫН ХОРООНЫ 

ПРОТОКОЛЫН АЛБАНЫ 


ШИНЖЭЭЧ






П.МЯДАГМАА
Монгол Улсын Их Хурлын 2018 оны хаврын ээлжит чуулганы 

6 дугаар сарын 06-ны өдөр /Лхагва гараг/-ийн Өргөдлийн байнгын
 хорооны  хуралдааны дэлгэрэнгүй тэмдэглэл


М.Оюунчимэг: - Хуралдаан эхэлснийг мэдэгдье. 55.6 хувьтайгаар хуралдаан эхэлж байна. Тэгэхээр сүүлийн үед ер нь зүгээр гишүүддээ хэлэхэд манай Өргөдлийн байнгын хороо энэ Туул гол орчимтой холбоотой асуудал, ахмадын болоод түрээсийн орон сууцтай холбоотой асуудал гээд нэлээд нийгмийн анхаарал татсан асуудлуудыг араас нь барьж аваад нэлээд идэвхтэй явж байгаа. Нэр хүнд маань ч гэсэн их сайн байж байгаа олон нийтийн дунд. Сүүлийн тэр цэвэр агаар сантай холбоотой асуудлыг манай Өргөдлийн байнгын хороо бол гаргаж ирсэн. Энэ нь өөрөө өнөөдөр төсөв мөнгө хэлэлцэж байгаатай холбоотой үеэр хэвлэл мэдээллийнхэн өөрсдөө бараг энэ асуудлыг маань барьж аваад үргэлжлүүлээд асуудал болгоод нэлээд сайн явж байна. Нөгөө Туул голын эргэн тойрны хууль бусаар үйл ажиллагаа явуулж байгаа газрууд болоод тэр хашаа энэ тэрийг буулгах энэ ажлууд бол эхэлсэн байгаа. Тэгээд энэ дээр бол өчигдөр бид нарт Байгаль орчин, аялал жуулчлалын яамны дэд сайд бол бас мэдээлэл өгсөн. Тэгээд үүний дараагийн дараагийн хурлаар яг бид энэ асуудлын үр дүнг нь хэлэлцэнэ гэдгийг та бүхэндээ бас дуулгая. 
1.Өнөөдрийн хуралдаанаар бол ахмадын болоод түрээсийн орон сууц хөтөлбөрийн хэрэгжилттэй танилцах, хяналт тавих санал, дүгнэлт боловсруулан Байнгын хороонд танилцуулах үүрэг бүхий ажлын хэсгийн тайланг хэлэлцэх ёстой. 
2.Мөн 1995 оноос өмнө тэтгэвэр тогтоолгосон иргэдийн тэтгэврийн хэмжээг нэмэгдүүлэх нэг удаагийн тэтгэмжийг нөхөн олгуулах асуудлаар иргэдээс ирүүлсэн өргөдлийг гээд энэ хоёр асуудлыг энд хэлэлцэх учиртай. Өчигдөр ахмадын болон түрээсийн орон сууцны ажлын хэсгийн хурал болсон. Тэгэхээр үүнтэй холбоотой бас манай Энх-Амгалан гишүүн тайлбар хэлэх байх. Тэгээд дараа нь Энэ Чинзориг сайд бас орж ирж байгаа. Дараагийн асуудалд ингээд дарааллаар ярья. 
Ингээд Энх-Амгалан гишүүнд микрофон шилжүүлье. 

Б.Энх-Амгалан: -Хэлэлцэх асуудалтай холбогдуулаад Өргөдлийн байнгын хорооны даргад, Өргөдлийн байнгын хорооны гишүүдэд горимын санал гаргаж байна. Ажлын хэсэг 2018 оны 2 сарын 6-ны өдрийн 02 дугаар тогтоолоор Байнгын хорооны 1 дүгээр тогтоолыг хэрэгжүүлэх үүрэг бүхий ажлын хэсэг байгуулсан. Ажлын хэсэгт Улсын Их Хурлын гишүүн Б.Энх-Амгалан ахалж, гишүүдэд М.Билэгт, Ц.Гарамжав, Г.Занданшатар, М.Оюунчимэг, Д.Сарангэрэл, А.Сүхбат нар ажилласан. 

Ажиллах хугацаандаа бид нар ахмадын орон сууцны болон түрээсийн орон сууцанд оруулж өгөхийг хүссэн 700 гаруй иргэдийн хүсэлтийн дагуу холбогдох байгууллагын төлөөллийг оролцуулан мэдээллийг сонсож Байнгын хорооны 1 дүгээр тогтоолоор Засгийн газарт чиглэл өгсөн. Өргөдлийн байнгын хорооны 2018 оны 2 сарын 6-ны өдрийн 2 дугаар тогтоолоор байгуулагдсан ажлын хэсэг Байнгын хорооны 1 дүгээр тогтоолыг хэрэгжүүлэх түрээсийн орон сууцанд зорилтот бүлгийн иргэдийг хамруулах ажлыг зохион байгуулах журмыг эргэж харах, иргэдийн хүсэлт хүлээн авах, бүртгэх, гэрээ байгуулах зэргийг 1 цонхны үйлчилгээний зарчимд шилжүүлэх, орон сууц хүлээлцэх түрээсийн гэрээ, орлого, түүнийг захиран зарцуулж байгаа байдалд ахмадын болон түрээсийн орон сууцад хамрагдсан иргэд тухайн байрандаа амьдарч байгаа эсэхийг газар дээр нь очиж танилцаж, санал, дүгнэлт боловсруулан Өргөдлийн байнгын хорооны хуралд танилцуулах зорилготой ажилласан. Ажлын хэсэг бол гурван удаа хуралдаж, нэг удаа газар дээр нь очиж хэлсэн. 

Өчигдөр ажлын хэсгийн хуралдаан бас боллоо. Энэ хуралдаанаар бид нар хуралдаад энэ удаагийн хурлаас хойшлуулж өгөөч, Өргөдлийн байнгын хорооны ажлын хэсэг бол түрээсийн орон сууцнаас гадна, ахмадын орон сууцны хөтөлбөр, зорилтот бүлгийг орон сууцанд хамруулах хөтөлбөр Засгийн газрын мөн түүнчлэн ашиглалтын хугацаа дууссан орон сууцтай холбоотой асуудал ингээд цогцоороо байгаа учраас энэ асуудлыг дараагийн 7 хоногт оруулж ирж Байнгын хорооны хуралдаанаар хэлэлцүүлье гэсэн ийм ажлын хэсгийн гишүүдийн хүсэлт гарсан. Энийг та бүхэн хүлээж авч дараагийн одоо 7 хоногийн хуралдаанд оруулж өгөөч гэж хүсэж байна. Баярлалаа. 
М.Оюунчимэг: -Энх-Амгалан гишүүнд баярлалаа. Энд сая хэлж байгаа тэр ахмадын түрээсийн 54 тэр ашиглалтын шаардлага хангахгүй үүнтэй холбоотой төсөвтэй асуудал байгаа. Дээрээс нь бас гэр хорооллын дахин төлөвлөлттэй холбоотой асуудлуудыг цогцоор нь ингээд шийдэх бүрэн бололцоо байна гэдгийг өчигдөр хотынхон, Барилга, хот байгуулалтын яамныхан бүгд ингээд сууж байгаад нэгдсэн ойлголтод хүрээд бас нэг цогц тийм сайн тогтоол гаргая гэж шийдсэн. Тийм учраас Энх-Амгалан гишүүний саяын хэлснээр энэ асуудлыг дараагийн 7 хоногийн Өргөдлийн байнгын хорооны хуралдаанаар хэлэлцүүлэхийг зөвшөөрч байгаа гишүүд саналаа өгнө үү. 

Санал хураалт. Ингээд ахмадын болон түрээсийн орон сууц хөтөлбөрийн хэрэгжилттэй танилцах, хяналт тавих, санал, дүгнэлт боловсруулан Байнгын хороонд танилцуулах үүрэг бүхий ажлын хэсгиийн тайланг ирэх долоо хоногийн Өргөдлийн байнгын хорооны хуралдаанаар хэлэлцүүлэх нь зүйтэй гэж 90 хувь нь үзсэн учраас энэ асуудал 6 хоногоор ирэх долоо хоногийн 2 дахь уу, гурав дахь уу тэр болтол хойшлогдлоо. 

Дараагийн нэг асуудал нь энэ 1995 оноос өмнө тэтгэвэр тогтоолгосон иргэдийн тэтгэврийн хэмжээг нэг удаагийн тэтгэмжийг нөхөн олгуулах асуудлаар иргэдээс ирүүлсэн өргөдлийг хэлэлцэхээр байгаа. 
Энэ асуудлаар иргэдээс бол маш олон өргөдлүүд ирсэн. Тэгээд бид нар энэ асуудлаар Нийгмийн хамгаалал, хөдөлмөрийн яаманд асуудлыг тавьсан. Яам бол энд нэлээд нухацтай хандаж, Салбарын сайд өчигдөр орой бол хэлсэн. Хөдөө орон нутагт ажиллаад ингээд өглөө ирж байна. Тэгээд энэ асуудал бол өөрөө нэлээд тийм анхаарал татсан маргаантай ийм асуудал байгаа учраас бид бэлтгэлээ сайн хангаж байгаад бас нэг шийдэлтэй орох шаардлагатай байна. Тийм учраас бас ирэх долоо хоног болтол түр хойшлуулж өгөөч гэсэн хүсэлт тавьсан. Бид энэ хүсэлтийг бас өнөөдөр та бүхнээрээ хэлэлцүүлээд энийг дараагийн долоо хоногт энэ түрээсийн орон сууцны асуудалтайгаа хамтраад ирэх долоо хоногийн Өргөдлийн байнгын хорооны хуралдаанаараа хэлэлцүүлэх нь зүйтэй гэснээр санал хураалгая. Та бүхэн юу гэж бодож байна. Тэгээд энэ дээр санал хураалтыг явуулъя. 

Сайд байгаа. Сайд энэ хажуу талын жижиг дундын юунд байгаа. Хүлээх үү, би одоо яваад орлоо гэж байна л даа. За тэгвэл Чинзориг сайд өчигдөр шөнө өөрөө ингээд хөдөөнөөс орж ирж байна. Тэгээд 1995 оноос өмнө, хойнохтой холбоотой асуудал өөрөө маш их маргаантай байгаа. Тэгээд эд нар дээр ажлын хэсэг бас гарсан байгаа юм билээ. Тэгээд ирэх долоо хоногийн Өргөдлийн байнгын хорооны хуралд оруулж өгөөч гэсэн хүсэлт тавьсан. Гэхдээ өөрөөс нь тайлбар сонсъё. Өөрөө одоо ороод ирнэ. Тэгэхээр энэ асуудлыг ирэх долоо хоногийн Өргөдлийн байнгын хорооны хурадаанаар хэлэлцэхээр түр хойшлуулъя. Ингээд өнөөдрийн хуралдаан үүгээр өндөрлөж байна. 
Анхаарал хандуулж ирсэн гишүүддээ баярлалаа. Ирэх долоо хоногийнхоо хуралд идэвхтэй оролцоорой. 

Дууны бичлэгээс буулгасан: 

ПРОТОКОЛЫН АЛБАНЫ  


ШИНЖЭЭЧ                                               П.МЯДАГМАА

